
УДК 929(476) 75/76.071.1(476)(092)

АКТУАЛІЗАЦЫЯ РУКАПІСНАЙ СПАДЧЫНЫ ЯЗЭПА ДРАЗДОВІЧА

Кісялёва Л. Г.
кандыдат філалагічных навук, дацэнт,

старшы навуковы супрацоўнік 
Інстытута літаратуразнаўства імя Я. Купалы,

Цэнтр даследаванняў беларускай культуры, мовы і літаратуры НАН Беларусі
Мінск, Беларусь

У артыкуле распавядаецца пра ўнікальны «касмічны праект» Я. Драздовіча, які ўключае не толькі жы-
вапіс, графіку, але і тэксты з апісаннямі «начных візіяў» — падарожжаў на Месяц, Марс і Сатурн, якія ма-
стак здзяйсняў у сне. У тэкстах дэталёва каментуецца, вытлумачваецца сэнс таго, што выяўлена на жыва-
пісных палотнах і графічных аркушах. Да апошняга часу гэтыя рукапісы, большасць якіх захоўваецца ў Вільні,
у  бібліятэцы Акадэміі  навук Літвы, не друкаваліся і  не былі даступныя шырокай аўдыторыі. Сёння гэтая
частка рукапіснай спадчыны Я. Драздовіча паступова актуалізуецца — праз публікацыі, у тым ліку на адмыс-
ловым прысвечаным мастаку сайце, а таксама шляхам стварэння віртуальнага «архіва-музея».

Язэп  Драздовіч  вядомы перадусім  як  мастак,  значна  менш засвоена  ягоная  літаратурная  спадчына.
Многія яго тэксты да апошняга часу не публікаваліся і былі вядомыя нават не ўсім спецыялістам. Тое тычыцца,
напрыклад, некаторых рукапісаў Драздовіча, якія захоўваюцца ў Вільні, у бібліятэцы Акадэміі навук Літвы (у
зборах  Віленскага  Беларускага  Музея  імя  Івана Луцкевіча).  Сярод іх  вылучаюцца некалькі  сшыткаў і  дзве
адмыслова аформленыя Драздовічам самаробныя кніжкі  (з  прыгожымі,  выкананымі ў стылістыцы дываноў-
маляванак пераплётамі), дзе апісаны яго «начныя візіі» — «самнамбулістычныя» (як ён іх называў) падарожжы
ў космас.

Гэтыя рукапісы датуюцца 1932—1933 гг. У той час Я. Драздовіч пасля звальнення з Наваградскай бела-
рускай гімназіі жыў у Вільні. Сталай выкладчыцкай працы, на якую ён спадзяваўся, тут не знайшлося, толькі
зрэдку ўдавалася крыху падзарабіць на афармленні кніг і часопісаў. Але, як гэта часта здаралася ў лёсе Я. Драз-
довіча, цяжкія жыццёвыя варункі далі надзвычайны творчы плён. Беспрацоўны мастак меў цяпер дастаткова
часу, каб нарэшце заняцца тым, што здавён вабіла, зачароўвала яго. Ён распачаў сваю вялікую касмічную Ады-
сею.

Цэлымі днямі Я. Драздовіч сядзеў у бібліятэцы, апантана вывучаючы ўсю даступную літаратуру па
астраноміі, пісаў тэарэтычныя працы (накшталт «Нябесных бегаў»,  якія яму ўдалося выдаць), дзе выкладаў
уласныя касмаганічныя гіпотэзы — часам даволі экстравагантныя. Напрыклад, хаця яшчэ ў ХІХ ст. было да-
ведзена, што кольцы Сатурна не з’яўляюцца суцэльнай паверхняй, а складаюцца з мноства паасобных дробных
часцінак, мастак прытрымліваўся іншага меркавання. Ён лічыў, што ў кружніку Сатурна ёсць і «разрозненаце-
лыя абручы», і «суцэльнацелыя». І на апошніх можа быць жыццё, шмат у чым падобнае да зямнога.

Неўзабаве з Я. Драздовічам сталі адбывацца дзіўныя рэчы: начамі, у сне ён пачаў здзяйсняць «астраль -
ныя падарожжы» на далёкія зоркі і планеты. Са свайго цеснага няўтульнага пакойчыка на паддашку мастак вы-
праўляўся на Марс, Сатурн і Месяц, дзе бачыў чароўныя краявіды, разглядаў неверагодныя расліны, жывёл, на -
ведваў нязнаныя краіны, гарады і назіраў жыццё тамтэйшых жыхароў.

Пасля ён скрупулёзна фіксаваў усё ўбачанае: запісваў і замалёўваў. Драздовіч не сумняваўся ў абсалют-
най рэальнасці сваіх «візіяў». Вяртаючыся з начных касмічных вандровак, ён перагортваў кнігі па астраноміі,
шукаючы ў іх пацвярджэнне таго, што яго начныя «астральныя падарожжы» — не проста сон, што кратары,
горы і раўніны, якія ён аглядаў на іншых планетах і зорках, сапраўды існуюць.

Усё  ўбачанае  на  Месяцы,  Марсе,  Сатурне:  іншапланетных  жыхароў,  жывёл,  расліны,  будынкі,  —
Я. Драздовіч так ці  інакш параўноўваў са  знаёмымі зямнымі рэаліямі,  спачатку шукаў падабенства і  толькі
пасля — адрозненні. У Сусвеце Драздовіча жывуць вярблюдастраус (мал. 1) і канялось, растуць дубаклёны (мал.
2), пальмавыя хвоі, салатахрэн і кропамаркоўнік. Космас, які сніўся мастаку, — гэта не халодная, пагрозліва
абыякавая прастора, ён жывы, утульны, «свойскі».



Малюнак 1. Пушча Заўрыдыя. Вярблюдастраус. З альбома графікі «Жыццё на Месяцы». 1932



Малюнак 2. Ліст дубаклёну. Старонка з рукапіснай кнігі «Жыццё на планеце Сатурне». 1932

Гэтыя  творы  —  не  навуковая  фантастыка  з  выдуманымі  дзівоснымі  персанажамі  і  захапляльнымі
сюжэтамі, а дэталёвая дакументацыя «астральных экспедыцый» мастака. Язэп Драздовіч не фантаст — хутчэй,
яго можна назваць «дакументалістам». Ён не імкнуўся нікога ўразіць дзівоснымі выявамі іншапланетнага жыц-
ця ці вострасюжэтнымі аповедамі пра неверагодныя прыгоды, а хацеў максімальна дакладна зафіксаваць усё
ўбачанае падчас «астральных падарожжаў», шчыра верачы, што гэта мае вялікае значэнне для навукі. Драздовіч
надаваў сваім замалёўкам і нататкам з касмічных вандровак не толькі (і нават не столькі) мастацкую значнасць,
але перадусім даследчую. Ён пісаў, што тэхнічны прагрэс, удасканаленне тэлескопаў, магчыма, дазволіць наву-
коўцам у свой час разгледзець усё ўбачанае ім на іншых планетах і зорках.

Падчас сваіх «астральных падарожжаў» мастак не бачыў ні дзівосных машын, ні мудрагелістых ляталь-
ных апаратаў. Паводле назіранняў Я. Драздовіча, ступень развіцця іншапланетных цывілізацый не проста не пе -
раўзыходзіць дасягнуты на Зямлі тэхнічны ўзровень, а саступае яму. Максімум, што бачыў мастак у сваіх снах, а
пасля намаляваў і апісаў, — гэта сям-там пракладзеныя чыгуначныя шляхі і электрычнае асвятленне ў некато-
рых гарадах на Месяцы.

Па сцверджаннях Я. Драздовіча, у іншапланецян няма не толькі лятальнай тэхнікі, але нават радыё.
Таму, калі зямляне жадаюць наладзіць міжпланетарныя кантакты, адзінае выйсце — самім паляцець у космас. У
рукапіснай кнізе «Дзе мы і хто мы. Бяседы аб утварэнні свету. Небазнаўства» (1937) Я. Драздовіч змясціў рас -
працаваны ім праект ракеты для касмічных падарожжаў (мал. 3).



Малюнак 3. Праект «міжпланетарнай тарпеды» з рукапіснай кнігі «Дзе мы і хто мы». 1937 

Я. Драздовіч падаў у гэтай кнізе і дэталёвы спіс рэчаў, што спатрэбяцца зямлянам, якія выправяцца ў
космас. Паводле меркавання мастака, першыя экспедыцыі на Месяц павінны быць забяспечаны медыкаментамі,
прыладамі працы (стальнымі сякерамі і кавальскім молатам), апаратурай (фота- ці кінакамерамі, тэрмометрамі,
мікраскопамі, падзорнымі трубамі і біноклямі). Дзеля харчавання зямляне мусяць захапіць з сабою ў касмічнае
падарожжа «курыцу-матку з гняздом курчанят», а таксама запасы насення карысных раслін (Я. Драздовіч змяш-
чае ў рукапісе іх  поўны пералік).  Мастак згадвае нават тую адзіную кнігу,  якая,  на яго думку,  спатрэбіцца
касмічным  вандроўнікам.  Гэта  павінна  быць  поўная  ілюстраваная  энцыклапедыя,  «як  кніга  кніг,  як  Біблія
пакінутага імі міра».

Згаданая кніга «Дзе мы і хто мы» захоўваецца ў Мінску, у Цэнтральнай навуковай бібліятэцы імя Я. Ко-
ласа Нацыянальнай акадэміі навук Беларусі і дагэтуль не публікавалася. Яна займае адмысловае месца ў ру-
капіснай спадчыне Я. Драздовіча. Тут ён не толькі абагульняе веды пра жыццё ў космасе, назапашаныя падчас
сваіх «астральных падарожжаў», але і выкладае ўласныя погляды на паходжанне планет Сонечнай сістэмы і на
гісторыю чалавецтва, а таксама распавядае, адкуль у яго з’явілася захапленне астраноміяй.

Кніга «Дзе мы і хто мы» мае і яшчэ адно выразнае адрозненне ад ранейшых рукапісаў з «касмічнага
цыкла».  Абсалютна відавочна, што тэксты 1932—1933 гг. былі разлічаны на публікацыю. Пра гэта сведчаць
шматлікія звароты да «паважаных», «дарагіх чытачоў», а таксама падрадковыя заўвагі, дзе Я. Драздовіч тлу-
мачыць асобныя фрагменты. Аднак мастак не дачакаўся публікацыі гэтых тэкстаў, яны не знайшлі свайго чыта-
ча. Ніхто не адважваўся друкаваць такое — ні ў 1930-я гг., ні пазней: гэтыя творы, напэўна, папросту выклікалі
збянтэжанасць, бо не ўпісваліся ні ў якія рамкі, ні ў якія сістэмы каардынат.

Магчыма, менавіта таму пазнейшая рукапісная кніга «Дзе мы і хто мы» мае даволі незвычайную форму:
увесь тэкст — гэта дыялог паміж уяўным чытачом, надзвычай зацікаўленым і разам з тым абазнаным у «касміч-
ным праекце» Я. Драздовіча, і самім аўтарам. Можна сказаць, што, не знайшоўшы разумення, не атрымаўшы,
так бы мовіць, зваротнай сувязі, мастак пачынае размаўляць сам з сабою. Кніга заканчваецца роспачнымі сло-
вамі: «Я адзін, я кругом адзін, адзінокі. Я ня маю каму пазаставіць гэтую працу сваю пад апеку дзеля выпуску ў
сьвет. Дык дзеля чаго і каго я ўсё гэта пішу? А пішу… Не. Я не адзінок… Са мной думкі і сіла любві да Гармоніі
Творчай Сусьвету» [2].

Толькі праз шмат дзесяцігоддзяў, на пачатку 1990-х гг., чытачы змаглі даведацца пра «астральныя пада-
рожжы» Я. Драздовіча. Тады ў часопісе «Маладосць» былі апублікаваныя дзённікі мастака 1933—1937 гг., дзе



трапляюцца ўрыўкі з апісаннямі яго «начных візіяў». Аднак асноўныя рукапісы з «касмічнага цыкла» да апош-
няга часу заставаліся невядомымі чытачам. Зачараваўшыся гэтымі тэкстамі, я паступова публікую іх. Вельмі
важным лічу іх размяшчэнне на адмысловым прысвечаным мастаку сайце https://drazdovich.by. Натуральна, інт-
эрнэт-публікацыі дазваляюць пашырыць кола прыхільнікаў творчасці Я. Драздовіча.

Адзін з найбольш цікавых праектаў, у якім я брала ўдзел, — стварэнне віртуальнага мультымедыйнага
«архіва-музея» Я. Драздовіча, дзе з’явілася магчымасць аб’яднаць працы мастака з розных беларускіх і замеж-
ных калекцый і зрабіць іх даступнымі шырокай аўдыторыі і спецыялістам, папулярызаваць і актуалізаваць яго
спадчыну. Гэтая праца з’яўляецца складнікам праекта «Сусвет Язэпа Драздовіча», ажыццёўленага ў 2019 г. у
Нацыянальным мастацкім музеі Рэспублікі Беларусь (куратар — вядучы навуковы супрацоўнік музея Вольга
Архіпава) (мал. 4). Віртуальны архіў размешчаны ў інфакіёску ў пастаяннай экспазіцыі, а больш сціслая яго вер-
сія — на афіцыйным сайце Нацыянальнага мастацкага музея Беларусі.

Малюнак 4. Экспазіцыя «Сусвет Язэпа Драздовіча» ў Нацыянальным мастацкім музеі Рэспублікі
Беларусь. У цэнтры — куратар праекта Вольга Архіпава

Гэты электронны рэсурс дае магчымасць вырашыць адну істотную праблему, пра якую варта сказаць
больш падрабязна. Справа ў тым, што жывапісныя, графічныя творы Я. Драздовіча і яго тэксты цяжка разгля-
даць у адрыве, ізалявана, яны ўзаемадапаўняльныя і складаюць адзіны непарыўны — мудрагелісты і чароўны —
мастацкі свет. Асабліва гэта датычыцца беспрэцэдэнтнага «касмічнага праекта» Я. Драздовіча. Сэнс большасці
жывапісных і графічных выяваў жыцця на Месяцы, Марсе і Сатурне немагчыма «расшыфраваць» без ведання
тэкстаў, дзе мастак апісваў свае «астральныя падарожжы» ў космас.

Адзін з найбольш яскравых прыкладаў — выявы месяцовага горада Трывежа і яго апісанні. Гэты горад
неяк асабліва вабіў Я. Драздовіча, ён шматразова «вандраваў» туды, картаграфаваў яго (гэта не якаясьці метафа-
ра — захаваўся шэраг складзеных мастаком карт Трывежа і яго ваколіцаў, у тым ліку некалькі ў фондах Нацы-
янальнага мастацкага музея і адна на адваротным баку жывапіснага палатна «Трывеж» з Музея старажытнабе-
ларускай культуры пры Нацыянальнай акадэміі навук — здаецца, гэта досыць рэдкі выпадак, калі «спод» працы
фактычна з’яўляецца паўнавартасным самадастатковым мастацкім творам). Язэп Драздовіч не аднойчы маляваў
Трывеж. І ён шмат напісаў пра яго (ёсць два досыць вялікія тэксты — «Трывеж» і «У мурох Трывежа», гэты го -
рад не раз згадваецца і ў іншых рукапісах).

Палатно «Трывеж» (мал. 5) ведаюць, бадай, многія. І кожнаму зразумела, што назву гораду далі тры
велічныя стромкія вежы, выяўленыя на гэтым палатне.

https://drazdovich.by/


Малюнак 5. Трывеж. 1932–1933

Але што гэта за збудаванні, якое ў іх прызначэнне? Можа, гэта палац? А можа, храм? Так меркаваў і сам
Я. Драздовіч. І падчас «астральных падарожжаў» яму захацелася апынуцца ўнутры гэтых вежаў і як мае быць
агледзець, даследаваць храмавае ўбранне. Але Драздовіча чакала неспадзяванка.

Патрапіўшы ў першую вежу, мастак, замест багата аздобленага храмавага інтэр’еру, убачыў, што там
«на нейкіх прымурках ляжалі ў парадку разложанымі парудзелыя напаўстлелыя чарапы галоў чалавечых, а пад
імі і ля іх рэшта іншых недатлелых касьцей галёнак, плечавіц, кульшавіц і г. д.» [3]. Не задаволіўшыся ўбача-
ным, Драздовіч скіраваўся ў другую вежу. Аднак і там былі «такія самыя катакомбы, як і ў папярэдні раз, і толь -
кі зь не са старымі напаўстлелымі касьцямі людзей, а з цэлымі зь неразрушанымі шкілетамі. Шкілеты гэтыя не
ляжалі, а стаялі каля сьцен у нейкіх шыракаватых папяляхага колеру скрынках. І добра заўважыў іхні невялічка-
га росту склад, нічым нярозьнючы па свайму выгляду ад складу касьцязбораў зямнога чалавека, хіба толькі па
грубаце, бо ў прапорцыі да велічыні росту косьці гэтых нябожчыкаў паказаліся мне занадта далікатнымі, цян-
клявымі. А чарапы кароткагаловымі і з досыць высокімі выпуклястымі ілбамі. Пры гэтым заўважыў, што гало-
вы гэтых нябожчыкаў, бадай што, ува ўсіх, былі пахілены на правае плячо, робячы ўражаньне, вызываючае па-
чуцьцё не адпіхаючага страху, а нейкага жалю» [3]. Такім чынам, тры гэтыя вежы былі не храмамі, а некропа-
лем, магільнымі склепамі. Вядома, гэта ўносіць дадатковы «нюанс» ва ўспрыманне зробленых Я. Драздовічам
выяваў Трывежа і нават у разуменне самой назвы горада.

Яшчэ адзін прыклад — графічная праца Я. Драздовіча «Цырк Платона. Гара Сігнал» (мал. 6).
Перш за ўсё варта зазначыць, што цырк Платона сапраўды існуе — гэта буйны кратар на бачным з Зям-

лі баку Месяца.
На заднім плане на графічным аркушы — гара, якой Я. Драздовіч даў найменне Сігнал. Тлумачэнне

гэтай назве знаходзім у тэксце «У чорным лабірынце (у цяснінах цырка Платона)»: мастак апісвае, як гара тры
разы запар бліснула променем асляпляльнага святла, што нагадвала нейкі сігнал. Варта падкрэсліць, што кратар
Платона сапраўды вядомы незвычайнымі светлавымі з’явамі, якім астраномы дагэтуль не могуць даць вытлу-
мачэнне.



Малюнак 6. Цырк Платона. Гара Сігнал. 1933

З суправаджальнага подпісу на адваротным баку гэтай графічнай працы вынікае, што тут намаляваныя
луніды. Аднак знайсці іх тут няпроста: гэты твор — своеасаблівая інтрыгоўная «галаваломка». Бадай, толькі
прачытаўшы тэкст «У чорным лабірынце», можна зразумець, што сем невыразных плямак у правым баку вы-
явы — гэта і ёсць луніды адмысловай расы, якіх Я. Драздовіч называй хімероідамі, альбо альпіёрамі. У тэксце
апісана, як у адной з пячораў у цырку Платона мастак назіраў сямейку голых, не апранутых істот, на дзіўных
плоскіх і клінападобных тварах якіх зусім не было ртоў. Гэта крыху збянтэжыла мастака, але ў сваім тэксце ён
спяшаецца заспакоіць чытачоў: «Як бы ні дзіка, ні адмоўна, на наш зямны погляд, яны тут не выглядалі, аднак
жа, усё ж ткі яны людзі. Людзі тутэйшага самабытнага луннага міру, якія тут, магчыма, што таксама, як і мы,
зямляне, белыя, чарнявыя, жоўтыя, бронзавыя, чырвоныя, карычневыя ды чорныя, — таксама дзеляцца калі не
на каляровыя, то на разнародныя, разнавыглядныя расы» [4, с. 189].

Пазней, аднак, Драздовіч зноў сутыкнуўся з лунідамі гэтай расы і здолеў разгледзець іх больш дэталёва.
Тут ён, нарэшце, заўважыў, што рот у гэтых істотаў усё ж ёсць, аднак знаходзіцца пад падбародкам. Мастак пад-
рабязна апісвае, як мноства гэтых лунідаў хаваюцца ад чагосьці ў парасніку на скалістай тэрасе: 

«Першае, што востра кідалася ў вочы на гэтай тэрасе, — гэта ейны абросшы нізкарослым кустоўем кар-
ніз і нейкія бледна-чырвоныя пацяглаватыя данізу жывыя рухомыя плямы на цёмна-папяляцістым, шэрым фоне
гэтага кустоўя...

А прыгледзеўшыся да гэтых жывых плям бліжэй, — яны аказаліся досыць буйнымі, пласкаватымі, даў-
галікімі тварамі жывых чалавекападобных істот, якія, магчыма, што, або седзячы, або лежучы ў густых нізка-
рослых, прынізіста-вяхацістых кустах нейкай шэрай расьліны, высоўвалі свае галовы з-пад кустоў гэтага па-
расьніку на край тэрасы, каб цераз брыж карнізу скалы, аглядаючы, бачыць, што дзеецца на нізах, у яры, на
даліне...

Даўгалікія і пласкатварыя гэтыя чалавекападобныя істоты, як відалася і адчувалася… цярпліва і не без
трывогі чагосьці наджыдалі і з зацікаўленьнем кулялі, паварочвалі то ўлева, то ўправа, то ўніз свае шчытавастыя
пласкія твары, прыглядаючыся» [4, с. 191—192].

Менавіта гэты эпізод выяўлены ў графічнай працы «Цырк Платона. Гара Сігнал».
І толькі пазней, праз паўгода (тэкст датуецца студзенем 1933 г., графічная праца — ліпенем), Я.  Драз-

довіч нібыта знаходзіць адказ. Бо на адвароце графічнай працы дакладна пазначана, што луніды ратуюцца ад
раптоўнага патопу, разводдзя, выкліканага растапленнем снегу і льду.



Між іншым, вышэйзгаданыя луніды-хімероіды — найбольш экзатычныя стварэнні сярод усіх іншапла-
нецян, якіх Я. Драздовіч назіраў падчас сваіх «астральных падарожжаў». Астатнія насельнікі космасу вонкава
больш-менш падобныя да зямлян.

Напрыклад, светлавалосыя блакітнавокія сатурняне, выявы якіх можна ўбачыць і ў пастаяннай экспазі-
цыі Нацыянальнага мастацкага музея, і ў віртуальным архіве, на першы погляд нагадваюць тыповых беларусаў
— асабліва відавочнае гэта падабенства  на жывапісным палатне,  дзе  адлюстраваны абрад «гукання вясны»
(мал. 7).

Малюнак 7. Сустрэча вясны на Сатурне. 1932

Аднак той, хто прачытае тэксты Я. Драздовіча, пачне заўважаць на гэтых выявах дэталі, на якія раней,
напэўна, не звяртаў увагі. Да прыкладу, прыкмеціць, што вялікія круглыя вочы насельнікаў Сатурна не маюць
бялкоў. Да таго ж у гэтых іншапланецян няма вушэй. Мастак падказвае выснову, якая з гэтага вынікае: сатурня-
не пазбаўлены слыху, а значыць, і маўлення — відаць, яны кантактуюць адно з адным нейкім магнетычным чы-
нам менавіта з дапамогай сваіх вялікіх вачэй.

Пра ўсё гэта Я. Драздовіч распавядае ў рукапіснай кнізе «Жыццё на планеце Сатурне», апісваючы сваю
сустрэчу з тамтэйшай жыхаркай. Звычайна ў тэкстах з «касмічнага цыкла» мастак выступае як бесстаронні на-
зіральнік,  які  без усялякіх эмоцый фіксуе ўсё ўбачанае. Адно з нешматлікіх выключэнняў — менавіта гэты
фрагмент:

«А  на  гэтай  палянцы,  непадалёку  ад  гладка  пратаптанай  сьцежкі,  сядзела-паседжвала  на  зялёным
траўніку невялічкая ростам, як нашыя зямныя сямілеткі, дзіўнай красы, прыгожанькая, што русалачка, русакуд-
рая дзяўчынка… 

Дзяўчынка гэтая была апранута ў сьветлакалёрыстую, лёганькую, зь ценкай, быццам батыставай, далі-
катнай тканіны вопратку з шырокімі зьвісаючымі рукавамі і зь безкаўнерным горсікам. Каля горсіку кругом
шыйкі і на рукавах у аблямоўцы паблісквалі нейкія серабрыстыя і ружаваценькія бліскучкі…

У міне ейнага ўмяркована акругленага маладога белага ружаватага тварыку, з досыць высакаватым пры-
гожанькім чалом, роўным носікам, умяркованымі неадутліватымі шчочкамі ды невялічкай, з прыгожанькімі вус-
намі, губай, сьвяцілася нейкая незразумелая і сталасьць, і пэўнасьць розуму дарослых людзей, а разам і дзіцячая
жыцьцярадаснасьць.

Зь ейных пазіраючых на поўную круглату вясёлкі кругленькіх воч, якія здалёку здаваліся быццам акуля-
ры, павеявала чымсьці таямніча-загадкавым, унушаючым да ейнай асобы нейкае эстэтычнае пачуцьцё і павагу,
як да прыгожанькай істоты з высокім інтэлектам…

Прыгледзеўшыся да ейных акругленых сінявата-шаравенькіх воч, аказалася, што ейныя вочы зусім ня
так збудаваны, як нашы. Кругом звычайнага, як і ў нашых вачах, кругленькага зрэнка расходзілася каляровымі
(сіня-сінявымі і зелянькавымі) праменьчыкамі шырокая круглая вясёлка, якая занімала сабою блізка тое, што
ўвесь вачны яблык, не пазастаўляючы на ім мейсца для бялка. А кругом вясёлкі, у сваю чаргу, правідловым, як
з-пад цыркуля, кружком ахілялі вока павекі, абрамляючы вясёлку… 

Яшчэ дзьве асаблівасьці: не відалася, каб гэтая прыгожанькая істота хоць бы раз кранула павечкамі ды
сплюскаватымі вачмі — як быццам зусім не былі яны ў яе рухомы, — гэта адно; а другое — гэта тое, што не
відалася вушэй, якія або былі гладка прыкрытымі зьвісаючымі аж да плеч гладзенькімі космамі сьветла-русых
валасоў, або гэтая незямнога паходжаньня прыгожанькая істотка зусім іх ня мела.



А ня маючы вушэй, — значыць быць бяз слуху. А быць бяз слуху — значыць не абладаць і дарам мовы
ды сьпеву, як у нас глуханямыя. Але нашая глухата — нямыя, ня маючы з прыроды іншага дару для паразумень-
ня зь іншымі, паразумяваюцца ўмоўнымі знакамі праз рухі, як кажуць, «на мігі». Але тут, як мне давялося за-
абсэрваваць, — зусім штось іншае.

Гэтая прыгожанькая, як ружа, істота, як мне здавалася, бачыла мяне як нейкія зданкі, і гэта яе зусім ня
толькі не перапудзіла, а нават ня надта ўзьдзівавала, і глядзела на мяне зусім проста, як на яву, дый нават даючы
мне адчуць празь нейкія таямнічыя павевы ад сініх воч, што я ёй зусім ня страшан, а камічан. Асабліва здаваліся
ёй сьмешнымі мае вушы і ногі ў калошах нагавіц, як зашытыя ў нейкія вузкія чорныя паласкаватыя мяшкі.

Уражаньне агулам такое, што тутэйшыя людзі бяз слуху і бяз мовы, а гавораць між сабою вачмі — праз
зрок, нейкім магнэтычным друг друга адчуваньнем…» [1].

І такіх прыкладаў непарыўнай сувязі, узаемадапаўняльнасці жывапісных, графічных твораў і тэкстаў, у
якіх задакументаваны «начныя візіі» Я. Драздовіча, — вялікае мноства. Аднак да апошняга часу цэласнасць
«касмічнага праекта» мастака была парушана.

Справа ў тым, што большасць  зробленага  ў 1920—1930-я  гг.  Я.  Драздовіч  перадаваў у  створаны ў
1921 г. Беларускі Музей у Вільні. Калі напрыканцы 1944 г. музей быў ліквідаваны, частка найбагацейшых калек-
цый патрапіла ў Мінск (у тым ліку многія мастацкія творы Я. Драздовіча), а шмат што з назапашанага засталося
ў Літве (сярод іншага — і шэраг тэкстаў мастака). У выніку атрымалася так, што ў Мінску (у асноўным у Нацы -
янальным мастацкім музеі, але таксама і ў Музеі старажытнабеларускай культуры пры Нацыянальнай акадэміі
навук) захоўваецца пэўная колькасць досыць таямнічых жывапісных і графічных прац Я. Драздовіча, сэнс якіх
нялёгка зразумець, а ключы да гэтых загадак знаходзяцца ў Вільні. Таму публікацыя гэтых тэкстаў у Беларусі
падаецца вельмі актуальнай.

Ідэя стварэння інтэрактыўнага віртуальнага «архіва-музея» якраз і заключаецца ў тым, каб не толькі
максімальна поўна прэзентаваць жывапісныя і графічныя творы Я. Драздовіча касмічнай тэматыкі, але і да-
поўніць іх адпаведнымі ўрыўкамі з тэкстаў мастака, якія тлумачаць сэнс выяваў. Здаецца, немалаважна, што
ўрыўкі падаюцца і ў арыгінале, і ў перакладзе на рускую і англійскую мовы. Справа ў тым, што ўнікальныя тво-
ры Я. Драздовіча выклікаюць вялікую цікавасць не толькі ў нашай краіне, але і за мяжой.

Сам Я. Драздовіч лічыў даследаванне космасу асноўнай справай усяго свайго жыцця. І цяпер яго чароў-
ны Сусвет паступова адкрываецца, гасцінна чакае ўсіх, хто гатовы следам за мастаком выправіцца ў незвы-
чайнае падарожжа.

